
寄偰正字

作者：王逢　元朝

本作品收錄於《列朝詩集/甲前04》

君遷正字職，秩視校書郎。

太乙藜分焰，銅仙露湛光。

鹓班清漏裏，鶴駕霱雲傍。

署轉宮花密，溝迂禦柳長。

蕓窗填竹素，蓬觀啟銀鐺。

魚豕知訛舛，鉛黃屬訂詳。

聖王經貫道，家世桂名坊。

一氣根幽朔，群英萃豫章。

比蒙青眼待，益見白眉良。

傳癖稱元凱，文宗得子昂。

冠將峨獬豸，豺已避康莊。

大器遭斯運，凡材信彼蒼。

哭親嵐瘴邑，懷友月蘿房。

病謝臺臣薦，書煩驛使將。

暖餘牛背日，寒遠馬蹄霜。

野褐方山帽，畦蔬德操桑。

策陳憐賈誼，裾曳恥鄒陽。

任性何孤僻，傷時或慨慷。

圜丘虛墠壝，太廟攝烝嘗。

珥筆誰丹扆，紆金盡玉堂。

海涵恩靡極，袞補責宜償。

十樣箋霞粲，雙壺酒雪香。

珠璣新傑作，龍虎古雄疆。

好約重觴詠，秦淮夜對床。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

